
Makronun COP29 məyusluğu – Rəsmi Paris yeni strategiya axtarışında 
 

Nurlan Abdalov 

 

Xarici mediada Fransa prezidenti Emmanuel Makronun COP29 çərçivəsində aparılan 

danışıqlardan narazılığı son günlər geniş müzakirə mövzusuna çevrilib. Bu, Fransa liderinin qlobal 

iqlim siyasətində uğursuzluğunu bir daha üzə çıxarıb. Ölkəmizdə keçirilən mühüm iqlim sammiti 

COP29 "Bakı dönüşü" adlandırılan tarixi razılaşma ilə nəticələndi. Makron və onun nümayəndə 

heyətinin səyləri bu razılaşmanın uğurla yekunlaşmasına mane olmaq baxımından nəticəsiz qaldı. 

Diplomatik mənbələrin yaydığı məlumatlara görə, Makronun nümayəndə heyətinə verdiyi tapşırıq 

razılıq əldə edilməsinə mane olmaq, COP29-u nəticəsiz buraxmaq və Bakını beynəlxalq iqlim 

siyasətinin uğursuz nöqtəsi kimi göstərməkdən ibarət idi. Lakin Fransa prezidentinin bu istəyi 

tamamilə boşa çıxdı. Böyük Britaniya, ABŞ və Çin kimi aparıcı ölkələr əldə edilən razılaşmadan 

məmnuniyyət ifadə etdilər və bu tarixi qərarların rəsmi Parisin mövqeyindən daha üstün olduğunu 

təsdiqlədilər. Fransanın strateji müttəfiqi Hindistan belə COP29 nəticələrindən tam razı qalmasa da, 

Parisin danışıqları iflic etmək cəhdlərinə səs vermədi. Parisin gözləntilərinin əksinə olaraq, iqlim 

dəyişmələrinə qarşı qlobal mübarizə daha geniş konsensus və real addımlarla Bakıda öz təməlini 

qoydu. 

 

Fransa diplomatiyası xüsusilə Avropa və Afrika ölkələri arasında COP29 əleyhinə siyasət yürütmək 

üçün ciddi cəhdlər göstərdi. Avropa İttifaqı çərçivəsində Makron Ursula Fon der Lyayen, Olaf Şolts və Dik 

Şuf kimi liderlərin Bakıya gəlməməsinə nail oldu. Lakin bu addımlar qlobal konsensusu zəiflətməyə kifayət 

etmədi. Afrika ölkələri isə Makronun təzyiqlərinə müqavimət göstərərək COP29-da geniş iştirak etdilər. 

Afrika qitəsinin nümayəndələri iqlim dəyişmələrinin təsirlərini ən ağır şəkildə hiss edən bölgə kimi 

sammitdə təmsil olunmanın və razılaşmalarda iştirak etmənin vacibliyini bir daha vurğuladılar. Bu, Parisin 

nüfuzuna ciddi zərbə vurdu və Makronun iqlim siyasətində uğursuzluqlar silsiləsinin davamı oldu. 

COP29-un "Bakı dönüşü" olaraq adlandırılan razılaşması qlobal iqlim siyasətində yeni bir 

mərhələdir. Bu qərar yalnız ekoloji məsələlərdə deyil, həm də qlobal əməkdaşlıqda yeni strateji 

istiqamətləri müəyyən etdi. Böyük Britaniya, ABŞ və Çin kimi dövlətlərin Bakıda əldə edilən nəticələri 

açıq şəkildə dəstəkləməsi bu razılaşmanın dünya miqyasında əhəmiyyətini daha da artırdı. Fransanın 

nəticələrə qarşı çıxışı və sammit əleyhinə cəhdləri onu təkcə təcrid olunmuş bir mövqeyə salmadı, eyni 

zamanda onun beynəlxalq nüfuzunun zəiflədiyini bir daha ortaya qoydu. Makronun COP29-un nəticəsiz 

qalması üçün göstərdiyi səylərin fonunda əldə edilən uğur Parisə bir növ gözdağı oldu. Fransanın COP29-

la bağlı mövqeyi yalnız iqlim danışıqlarında deyil, həm də qlobal diplomatiyada onun mövqelərinə ciddi 

zərbə vurdu. Bu, Fransa üçün təkcə iqlim məsələsində deyil, həm də beynəlxalq siyasətdə etibarlılığın 

itirilməsi riskini artırdı. Bakının qlobal konsensusu möhkəmləndirməkdə liderlik rolu Azərbaycanı 

beynəlxalq iqlim siyasətində daha fəal bir ölkəyə çevirdi. Bu razılaşma, həmçinin Cənubi Qafqazın strateji 

əhəmiyyətini vurğulayaraq regionun qlobal problemlərin həllində əsas mövqe tutduğunu göstərdi. Fransa 

prezidenti Emmanuel Makronun COP29-da uğursuz strategiyası onun liderlik keyfiyyətləri və Qərbin 

qlobal iqlim siyasətindəki roluna dair də suallar doğurdu. COP29 Fransa üçün yalnız bir məğlubiyyət deyil, 

həm də beynəlxalq arenada yeni güc mərkəzlərinin formalaşdığını nümayiş etdirən hadisə oldu. Makronun 

qlobal iqlim siyasətindəki bu strateji səhvi Fransanın beynəlxalq arenada nüfuzuna ciddi təsir göstərdi. 

Fransa prezidenti Emmanuel Makronun COP29-a yanaşması təkcə şəxsi qərəz və siyasi maraqlarla 

məhdudlaşmır, bu, həm də beynəlxalq diplomatiya normalarının açıq şəkildə pozulmasıdır. Makronun 

BMT-nin təşəbbüsü ilə keçirilən sammitdə belə sabotaj mövqe sərgiləməsi onun siyasi dünyagörüşündəki 

natamamlıq kompleksini bir daha ortaya qoyur. COP29 kimi tədbirlər yalnız iqlim dəyişmələri ilə mübarizə 

deyil, həm də qlobal həmrəyliyin təcəssümüdür. Ancaq Makronun bu tədbirə şəxsi maraqları və qərəz 

prizmasından yanaşması Fransanın beynəlxalq arenadakı roluna ciddi xələl gətirir. Azərbaycan tədbirə ev 

sahibliyi edərək BMT-nin nüfuzunun artırılmasına töhfə verərkən Fransa bu nüfuzu baltalamaq üçün hər 

cür təxribatlara əl atdı. Makronun COP29-dakı destruktiv mövqeyi əslində onun Azərbaycanın 2020-ci ildə 

qazandığı tarixi qələbəni qəbul edə bilməməsindən irəli gəlir. 44 günlük Vətən müharibəsinə qədər Fransa 

Azərbaycanla münasibətlərini normal saxlamağa çalışırdı. Lakin işğal altındakı torpaqlarımız azad 

edildikdən sonra bu münasibət kəskin dəyişdi. Makronun rəhbərliyi altında Fransa Ermənistanın hərbi-

siyasi maraqlarını açıq şəkildə müdafiə etməyə başladı. Bu ölkəni silahlandırması, onu revanşizmə təşviq 

etməsi və beynəlxalq arenada dəstəkləməsi bunun bariz nümunəsidir. Makronun COP29-dakı mövqeyi 



onun Azərbaycanın beynəlxalq səviyyədə əldə etdiyi uğurları gözdən salmaq cəhdlərinin uğursuz 

davamıdır. 

COP29-dakı nəticələrdən narazı qalan Hindistan da Fransa ilə eyni xətt üzrə hərəkət edir. Hər iki 

ölkə hazırda Ermənistanı aktiv şəkildə silahlandırır, onu Cənubi Qafqazda yeni bir qarşıdurmaya hazırlayır. 

Bu tandem əslində qlobal iqlim gündəmində qeyri-konstruktiv mövqe tutmalarının da kökündə dayanır. 

Fransa COP29-un nəticələrinə kölgə salmaq üçün müxtəlif vasitələrə əl atdı, lakin nəticələr onun təsirindən 

daha üstün oldu. Tədbir Azərbaycanın təşkilatçılığı ilə tarixdə ən uğurlu iqlim sammitlərindən birinə 

çevrildi. Makronun bütün maneə yaratma cəhdlərinə baxmayaraq, COP29 yüksək səviyyədə keçirildi. 196 

ölkədən nümayəndələrin iştirakı və 76 mindən çox iştirakçının qeydiyyatdan keçməsi tədbirin qlobal 

miqyasda əhəmiyyətini bir daha sübut etdi. Bu, COP28-dən sonra ən çox iştirakçının qatıldığı ikinci sammit 

oldu. Makronun COP29-dakı qərəzli siyasəti isə nə beynəlxalq həmrəyliyi sarsıda, nə də Azərbaycanın 

uğurlarını kölgə altına sala bildi. Bu tədbir həm də beynəlxalq ədalətin təcəssümü oldu. Rəsmi Bakı liderlik 

və təşkilatçılıq bacarığı ilə dünya ictimaiyyətinə bir daha sübut etdi ki, həqiqi diplomatiya şəxsi 

maraqlardan üstün gələndə qlobal miqyasda əsl dəyişikliklər mümkündür. 

Fransanın müstəmləkəçilik irsindən əziyyət çəkmiş ölkələrin COP29-da geniş tərkibdə iştirak etməsi 

həmrəylik və əməkdaşlığın gücünü bir daha bütün dünyaya göstərdi. Xüsusilə kiçik ada dövlətləri 

Azərbaycanın təşəbbüsü ilə öz problemlərini dünya liderləri qarşısında qaldırmaq imkanı əldə etdilər. Bu, 

COP29-un sıradan bir iqlim tədbiri deyil, yeni bir qlobal həmrəylik platformasına çevrildiyinin 

göstəricisidir. Təsadüfi deyil ki, hazırda Makron Azərbaycana qarşı qərəzli mövqeyi ilə beynəlxalq arenada 

tənqidlərə məruz qalır, ölkəsində isə reytinqini sürətlə itirir. Son rəy sorğuları Makronun acınacaqlı 

vəziyyətini bir daha ortaya qoyur. BF MTV telekanalının sifarişi ilə "Elabe" İnstitutunun apardığı sorğunun 

nəticələrinə əsasən fransızların 63 faizi Makronun istefa verməli olduğunu düşünür. Ölkə əhalisi 

prezidentin idarəçilik qabiliyyətini ciddi şəkildə tənqid edir və uğursuzluqları birbaşa onun məsuliyyəti 

kimi qiymətləndirir. Makronun reytinqinin ölkəsində və dünyada sürətlə düşməsi onun siyasətindəki dərin 

boşluqların nəticəsidir. Fransa prezidenti Azərbaycana qarşı qərəzli siyasi kombinasiya qurmaq əvəzinə, öz 

nüfuzunu qorumaq barədə düşünməlidir. Azərbaycan isə öz prinsipial mövqeyi ilə dünyaya sübut etdi ki, 

həm diplomatiyada, həm də ədalətdə konstruktiv yanaşma nəticə verir. COP29-un uğuru həm iqlim 

mübarizəsində, həm də beynəlxalq ədalət axtarışında yeni bir dövrün başlanğıcı oldu. Fransa və Makron 

üçün isə bu itirilmiş bir fürsətdən başqa bir şey olmadı. 


